
	1. ««Գույքի նկատմամբ իրավունքների պետական գրանցման մասին» օրենքում (այսուհետ՝ Օրենք) լրացումներ և փոփոխություններ կատարելու մասին» օրենքի նախագծով (այսուհետ՝ Նախագիծ) նախատեսվում են մի շարք համակարգային փոփոխություններ՝ թիրախում ունենալով կարգավորման 3 հիմնական ուղղություններ.
1) անշարժ գույքի վերաբերյալ որոշ պայմանագրեր՝ առանց նոտարական վավերացման ընթացակարգի կնքելու հնարավորություն.
2) թվայնացման ռազմավարության օրակարգի համատեքստում ներդնել թվային նոր գործիքակազմ, մասնավորապես՝ իրավունքների ինքնաշխատ գրանցման ինստիտուտ (դեռևս պիլոտային տարբերակով), որը հնարավորություն կտա նաև քննարկվող պայմանագրերը ստորագրելու էլեկտրոնային եղանակով՝ «Ես եմ» խիստ նույնականացման եղանակով նույնականացվելու դեպքում, այդ թվում՝ հնարավորություն սահմանելով Հայաստանի Հանրապետության տարածքից դուրս գտնվող անձանց համար առանց հավելյալ գործընթացների իրացնելու՝ իրենց գործարք կնքելու իրավունքը.
3) «Քաղաքացիական ծառայության մասին» օրենքով նախատեսված կարգավորումներից տարբերվող այլ կառուցակարգերի նախատեսում՝ այդպիսով քաղաքացիական ծառայող հանդիսացող ռեգիստրների համար սահմանելով «Քաղաքացիական ծառայության մասին» օրենքից դուրս այլ նորմեր:
Բացի վերը նշված համակարգային փոփոխություններից՝ Նախագծով նախատեսված են նաև այլ հարցերի կարգավորումներ: Դրական գնահատելով թվայնացման ու տեղեկատվության տրամադրման պարզեցման գործընթացները՝ հարկ է այնուամենայնիվ անդրադառնալ որոշ կարևոր խնդիրների: Այսպես՝
Նախագծի 1-ին հոդվածի համաձայն՝ «Գույքի նկատմամբ իրավունքների պետական գրանցման մասին» օրենքի (այսուհետ՝ նաև Օրենք) 2-րդ հոդվածը լրացվում է նոր պարբերությունով, որով սահմանվում է նոր հասկացություն՝ հետևյալ բովանդակությամբ.
«Հաշվառման տվյալներ մուտքագրող՝ անշարժ գույքի պետական ռեգիստրի աշխատակից, ով իրականացնում է կադաստրային քարտեզի վարման, ուղղման, ծածկագրերի և մակերեսների ճշտման, հողի հարկի և գույքահարկի բազայի ստեղծման նպատակով անշարժ գույքի կադաստրային գնահատման աշխատանքներ, ինչպես նաև ուսումնասիրում է ներկայացված անշարժ գույքի հատակագծերը, դրանց բնութագրերը՝ համեմատելով կադաստրային գործում առկա տվյալների հետ:»:
Նշված հասկացության բովանդակությունից բխում է, որ հաշվառման տվյալներ մուտքագրողը պետք է իրականացնի կադաստրային քարտեզի վարման, ուղղման, հողի հարկի և գույքահարկի բազայի ստեղծման նպատակով անշարժ գույքի կադաստրային գնահատման աշխատանքներ, ինչպես նաև անշարժ գույքի հատակագծերի ուսումնասիրման և համեմատման աշխատանքներ, ինչը սակայն չի տեղավորվում «հաշվառման տվյալներ մուտքագրողի» բովանդակության մեջ՝ նկատի ունենալով, որ տերմինի մեկնաբանությունից բխում է, որ հասկացությունը պետք է վերաբերի տվյալների մուտքագրմանը, մինչդեռ նշված է տարաբնույթ աշխատանքների կատարում, որոնցում սակայն բուն մուտքագրման գործողությունը արտացոլված չէ: Նշվածով պայմանավորված՝ գտնում ենք, որ նոր առաջարկվող հասկացությունը վերանայման կարիք ունի այն համատեքստում, որ իրավական ակտերում այս կամ այն հասկացության սահմանումը միտված է իրավական առումով դրա բովանդակության բացահայտմանը, մինչդեռ նշված նորմում տրված հասկացության բնորոշումը չի համապատասխանում տվյալ հասկացության իրավական բովանդակությանը:
Բացի այդ, վերոնշյալ հասկացության մեջ կիրառվում է «ճշտում» տերմինը, որի առնչությամբ հարկ է նկատել, որ ի տարբերություն ուղղմանը, որին Օրենքում անդրադարձ կա և ըստ այդմ պարզ է, թե վերջինս իրենից ինչ գործընթաց է ենթադրում, ճշտմանը վերաբերելի նորմեր առհասարակ չկան, հետևապես՝ բացահայտման կարիք ունի, թե ծածկագրերի և մակերեսների ճշտման գործընթացն իրենից ինչ գործողությունների համալիր է ենթադրում: Այս առումով հարկ է նկատել, որ օրենքներում կիրառվող նորմերը պետք է ապահովեն որոշակիություն՝ չթողնելով այնպիսի բացեր, որոնք կմնան կիրառողների մեկնաբանմանը, հակառակ պարագայում, կունենանք նորմեր, որոնք խնդրահարույց կլինեն սահմանադրորեն ամրագրված որոշակիության սկզբունքի համատեքստում և կիրառման ընթացքում սխալ մեկնաբանությունների տեղիք կտան:
Պարզաբանման կարիք ունի նաև այն, թե հողի հարկի և գույքահարկի բազայի ստեղծման նպատակով անշարժ գույքի կադաստրային գնահատման աշխատանքներն ինչ ընթացակարգով են կատարվելու՝ նկատի ունենալով, որ Օրենքի հետագա նորմերում վերջիններիս անդրադարձ չկա:
Պարզ չէ նաև, թե անշարժ գույքի հատակագծերի ուսումնասիրման արդյունքում բացահայտված անհամապատասխանություններն ինչ ընթացք են ստանում, արդյոք հասկացությամբ նախատեսվող ուսումնասիրություններին և համեմատություններին պետք է հետևի որևէ գործողության կատարում, եթե այո, ապա պետք է հստակ նշել կատարման ենթակա գործողությունների նկարագիրը, իսկ եթե ոչ, ապա պետք է վերանայել նշված դրույթները՝ նկատի ունենալով, որ նշվածից պարզ չէ, թե քննարկվող գործողությունների կատարումն ինչ նպատակ է հետապնդում:
	









































Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։

	2. Նախագծի 5-րդ հոդվածով Օրենքում լրացվող՝
23.2-րդ հոդվածի համաձայն՝ նախատեսվում են ռեգիստրին և հաշվառման տվյալներ մուտքագրողին ներկայացվող հիմնական պահանջները: Այս առումով հարկ է նկատել, որ նշված փոփոխությունների և նոր սահմանվող պահանջների արդյունքում որոշ պահանջներ կրկնում են «Քաղաքացիական ծառայության մասին» օրենքով քաղաքացիական ծառայողին ներկայացնող պահանջները, որոնք վերանայման կարիք ունեն, իսկ որոշ պահանջներ քաղաքացիական ծառայողների համար «Քաղաքացիական ծառայության մասին» օրենքից չբխող կարգավորումներ են նախատեսում, օրինակ՝ ներառվել ռեգիստրների կամ հաշվառման տվյալներ մուտքագրողների թեկնածուների կամ ռեզերվի ցուցակներում: Նշվածից ստացվում է, որ քաղաքացիական ծառայողը, ով արդեն հանձնել է քաղաքացիական ծառայողի քննությունը լրացուցիչ այլ ցուցակներում պետք է ընդգրկվի, այնուհետև նոր նշանակվի: Նշվածով պայմանավորված՝ անուղղակիորեն ստացվում է երկակի մոդելի զուգակցված կիրառում՝ քաղաքացիական ծառայության և ռեգիստրի «ծառայության», ինչը խնդրահարույց է և չի բխում «Քաղաքացիական ծառայության մասին» օրենքի պահանջներից, քանի դեռ չի սահմանվել, որ քաղաքացիական ծառայությունից բացի կիրառվում է նաև այլ ծառայություն, որի վրա կտարածվեն քաղաքացիական ծառայության՝ որպես առանձին ծառայության օրենքի կարգավորումները: Հակառակ պարագայում կստացվի, որ քաղաքացիական ծառայողների վրա տարածվում են քաղաքացիական ծառայության օրենսդրությունից չբխող կարգավորումներ:
Իսկ եթե այնուամենայնիվ գործառույթային անհրաժեշտությունը պահանջում է լրացուցիչ այլ պահանջների նախատեսում, ապա կարելի է քննարկման առարկա դարձնել յուրաքանչյուր պաշտոնի անձնագրով տվյալ պաշտոնի առանձնահատկությանը բնորոշ լրացուցիչ պահանջների սահմանումը՝ խուսափելով երկու տարբեր ստանդարտների զուգակցումից, ինչը չի բխում ինչպես օրենսդրությունից, այնպես էլ ընդհանուր համակարգային տրամաբանությունից:
Նշված դիտարկումների համատեքստում խնդրահարույց են նաև Օրենքում լրացվող 23.3-րդ հոդվածով նախատեսվող՝ անշարժ գույքի պետական ռեգիստրի կազմակերպած մրցույթին առնչվող դրույթները:
23.4-րդ հոդվածի 1-ին մասի 1-ին և 2-րդ կետերում առաջարկվում է համապատասխանաբար խմբագրել «23.1-ին հոդվածի 1-ին մասի 1-ին և 2-րդ մասի 1-ին կետերով» և «23.1-ին հոդվածի 1-ին մասի 2-րդ և 2-րդ մասի 2-րդ կետերով» ձևակերպումները՝ նկատի ունենալով, որ հոդվածի մասերի և կետերի նշումները սխալ են կատարված:
Նույն հոդվածի 2-րդ մասի 2-րդ կետով նախատեսված է, որ առաջխաղացման հանձնաժողովը արտահերթ կարգով ռեգիստրին և հաշվառման տվյալներ մուտքագրողին հնարավորություն է ընձեռում ընդգրկվելու առաջխաղացման ցուցակում: Նշված կարգավորումը խնդրահարույց ենք գնահատում մի քանի տեսանկյունից՝ նկատի ունենալով, որ վերջինս սուբյեկտիվ դրսևորումների և այլ ռիսկերի բաղադրիչներ է պարունակում, մասնավորապես՝ հիշյալ արտահերթ կարգով առաջխաղացման ցուցակում ընդգրկվելը հնարավոր է լինելու անշարժ գույքի պետական ռեգիստրի ղեկավարի առաջարկություն ներկայացնելու դեպքում՝ իր կամ ոլորտը համակարգող տեղակալի կողմից տրված համապատասխան ծառայողական բնութագրի հիմքով: Նշվածն արդեն իսկ փաստում է, որ առկա է լինելու հայեցողության դրսևորում, քանի դեռ օրենքը հստակ չի սահմանում այն չափանիշները, որոնց բավարարման դեպքում նոր միայն կարող է անդրադարձ կատարվել առաջխաղացման ցուցակում ընդգրկվելու հարցին: Պարզաբանման կարիք ունի նաև այն, թե առաջխաղացման հանձնաժողովի նախագահը ծառայողական բնութագիրը ստանալուց հետո մինչ այն առաջխաղացման հանձնաժողովին ներկայացնելը ինչ գործողություններ ունի կատարելու, քանի որ վերջինիս երեք աշխատանքային օր ժամանակ է տրվում: Բացի այդ, պարզ չեն նաև այն հիմքերը, որոնց հաշվառմամբ առաջխաղացման հանձնաժողովը պետք է դրական գնահատի ներկայացված թեկնածուին, այս առումով պարզ չէ, թե ինչն է քննարկման առարկան լինելու, օրինակ՝ ներկայացված ծառայողական բնութագիրը, թե աշխատակցի հետ հարցազրույցը և այլն: Վերոգրյալի հաշվառմամբ՝ գտնում ենք, որ նշված դրույթները վերանայման, առավել հստակեցման և անհրաժեշտ չափանիշների սահմանման կարիք ունեն:
23.5-րդ հոդվածի 1-ին մասի 1-ին կետում պարզաբանման կարիք ունեն այն դեպքերը, երբ ավելի ցածր պաշտոնի փոխադրումը տեղի է ունենում աշխատակցի դիմումի հիման վրա: Այս առումով նկատի ունենալով նաև «Քաղաքացիական ծառայության մասին» օրենքի կարգավորումները՝ պարզ է դառնում, որ ավելի ցածր պաշտոնի փոխադրում նախատեսված է միայն վերակազմակերպումների դեպքում, երբ տվյալ հաստիքի այլևս գոյություն չունենալու հանգամանքով պայմանավորված՝ քաղաքացիական ծառայողն անցնում է այլ աշխատանքի՝ իր դիմումի համաձայն ընտրելով ավելի ցածր պաշտոն: Նշվածի համատեքստում հատկապես պարզաբանման կարիք ունեն այն դեպքերը, երբ ավելի ցածր պաշտոնի փոխադրելն իրականացվելու է ռեգիստրի, հաշվառման տվյալներ մուտքագրողի դիմումի հիման վրա: Եթե այդ դեպքերն առնչվում են վերակազմակերպման գործընթացներին, ինչպես վերոնշյալում, ապա այդ մասին հարկ է համապատասխան նորմեր նախատեսել, հակառակ պարագայում առաջարկվում է պարզաբանել նշված կարգավորումը:
	
Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։

























































	3. Նախագծի 6-րդ հոդվածի 2-րդ մասի համաձայն՝ Օրենքի 24-րդ հոդվածը լրացվում է նոր 10-րդ մասով՝ հետևյալ բովանդակությամբ.
«10. Անշարժ գույքի պետական ռեգիստրի գործառույթների իրականացման համար իրավունքի պետական գրանցում հայցող իրավատիրոջ կամ տեղեկատվության տրամադրում հայցող դիմումատուի փոխարեն դիմումների մուտքագրման, անշարժ գույքի պետական ռեգիստրի գործառույթների կապակցությամբ խորհրդատվության տրամադրման ծառայությունների մատուցման իրականացման համար նախատեսված շենք-շինությունները, ինչպես նաև այդ կազմակերպությունների անվանումների, վերջիններիս կողմից մատուցվող ծառայությունների վերաբերյալ արտաքին գովազդը կարող են տեղակայվել սպասարկման գրասենյակներից, խորհրդատվական կենտրոններից ուղիղ գծով առնվազն 150 մետր հեռավորության վրա:»:
Այս առումով նախևառաջ հարկ է նկատել, որ հիշյալ կարգավորումը նախատեսում է սահմանափակող դրույթներ անշարժ գույքի պետական ռեգիստրի գործառույթների կապակցությամբ խորհրդատվության տրամադրման ծառայություններ մատուցող կազմակերպությունների համար, մասնավորապես՝ թե քանի կիլոմետրի վրա տեղակայվեն և այլն, ինչը սակայն չի համապատասխանում նշված հոդվածի կարգավորման առարկային և բովանդակությանը՝ նկատի ունենալով, որ վերջինս վերաբերում է իրավունքի պետական գրանցման վարույթի հարուցմանը, մասնավորապես՝ նախատեսված են դրույթներ առ այն, թե որոնք են պետական գրանցման վարույթի հարուցման հիմքերը, դիմումին ներկայացվող պահանջները և այլն: Բացի այդ, հարկ է նկատել, որ առաջարկվող կարգավորման մեջ նշված ձևակերպումները հստակեցման կարիք ունեն, հատկապես՝ «անշարժ գույքի պետական ռեգիստրի գործառույթների կապակցությամբ խորհրդատվության տրամադրման ծառայությունների մատուցման իրականացման համար նախատեսված շենք- շինությունները» ձևակերպումը: Պարզաբանման կարիք ունի նաև նշված 150 մետր հեռավորության ընտրման պահանջը:
Հիշյալ կարգավորման առումով հարկ է նկատել նաև այն, որ գովազդին առնչվող հարաբերությունները կարգավորող հիմնական օրենքը հանդիսանում է «Գովազդի մասին» օրենքը, որով սահմանված են Հայաստանի Հանրապետության տարածքում գովազդի ստեղծման և տարածման իրավական հիմքերը, մինչդեռ վերջինում համապատասխան լրացումներ նախատեսված չեն, հետևապես՝ առաջարկվում է քննարկման առարկա դարձնել հիշյալ օրենքի 15-րդ հոդվածում արտաքին գովազդի տեղակայման առանձնահատկություններին առնչվող համապատասխան նորմերի նախատեսումը՝ նկատի ունենալով, որ գովազդին առնչվող հարցերի կարգավորումը հանդիսանում է ոչ թե «Գույքի նկատմամբ իրավունքների պետական գրանցման մասին» օրենքի, այլ «Գովազդի մասին» օրենքի կարգավորման առարկա:
Բացի այդ, հարկ է նկատել նաև, որ գովազդին առնչվող հարաբերությունների կարգավորման ոլորտում համապատասխան լիազորություններ ունեն նաև տեղական ինքնակառավարման մարմինները՝ նկատի ունենալով, որ համայնքի ավագանին է սահմանում համայնքի վարչական տարածքում արտաքին գովազդ տեղադրելու կարգն ու պայմանները, իսկ համայնքի ղեկավարը նշված կարգին ու պայմաններին համապատասխան տալիս է արտաքին գովազդ տեղադրելու թույլտվություն:
	











Ընդունվել է:
   Նախագծի լրամշակման արդյունքում դրույթները հանվել են:


	4. Նախագծի 12-րդ հոդվածի համաձայն՝ Օրենքի 48-րդ հոդվածի 1-ին մասը շարադրվում է նոր խմբագրությամբ՝ այդպիսով նախատեսելով Քաղաքացիական օրենսգրքի 299-րդ հոդվածից բխող պայմանագրերի դեպքում ստորագրությունների իսկության ճանաչմանն առնչվող կարգավորումներ, որոնք սակայն բավարար հստակությամբ ներկայացված չեն և պարզ չէ, թե նշված իսկության ճանաչման գործընթացն իրենից ինչ խումբ գործողություններ է ենթադրում:
Բացի այդ, հարկ է նկատել, որ Նախագծով առաջարկվող կարգավորումների արդյունքում ստացվում է մի իրավիճակ, երբ օրինակելի պայմանագրերի կնքման գործընթացում էլեկտրոնային համակարգով վավերացման հնարավորություն է տրվում նաև մասնավոր անձանց: Նշված իրավակարգավորումը ռիսկեր է պարունակում, քանի որ եթե գործող նորմերի ուժով պայմանագրի կողմերը ներկայանում էին կադաստրի կոմիտեի գրասենյակ և նրանց ինքնությունը անձամբ ստուգում էր կադաստրի աշխատակիցը, ներկայումս էլեկտրոնային եղանակով նույն գործողության կատարումն առաջացնելու է տարբեր ռիսկեր, որոնց վերահսկողության մեխանիզմները սակայն Նախագծում բացակայում են:
Բացի այդ, կարծես թե փորձ է արվում քննարկման առարկա հարաբերությունների շրջանակում շրջանցել նոտարի ինստիտուտից բխող որոշ կարևոր գործողությունների կատարում, ինչը կարող է հանգեցնել արդարադատության իրականացման ճանապարհին լրացուցիչ խոչընդոտների ստեղծման՝ նկատի ունենալով այն կարևորագույն առանձնահատկությունր, որ նոտարը պարզապես հանրային ծառայություններ իրականացնող անձ չէ, այլ հանդես է գալիս Հայաստանի Հանրապետության անունից և իր դերակատարման առանձնահատկությունը կայանում է արդարադատության իրականացմանը նպաստող հանրային ծառայությունների իրականացման մեջ, որն իրականացվում է Հայաստանի Հանրապետության Սահմանադրությանը և օրենքներին համապատասխան:
Այս առումով հարկ է նկատել նաև, որ առաջիկայում հնարավոր է լինելու նոտարական գործողությունները կատարել էլեկտրոնային կարգով, որի իրագործման օրենսդրական փաթեթը մշակման փուլում է և վերջինիս արդյունքում հնարավոր է լինելու խնդրո առարկա ծառայությունները մատուցել պատշաճ նոտարական ընթացակարգերի պահպանմամբ՝ այդպիսով ապահովելով պետության անունից գործարքների իրավական հաստատումը՝ բացառելով տարատեսակ խնդիրների առաջացումը, որոնք վստահաբար առաջանալու են և այդ առումով նպատակահարմար է նոտարներին մասնակից դարձնել վերոնշյալ գործընթացին՝ նկատի ունենալով նաև, որ վերջիններս կարևոր գործառույթներ են իրականացնում «Փողերի լվացման և ահաբեկչության ֆինանսավորման մասին» օրենքի տեսանկյունից:
Միաժամանակ հարկ ենք համարում նշել, որ սույն հոդվածում առկա է տեխնիկական վրիպակ, մասնավորապես՝ սույն հոդվածի 1-ին մասի 1-ին կետում առկա 4-րդ կետով բառերն անհրաժեշտ է փոխարինել 4-րդ մասով բառերով, հիմք ընդունելով Նորմատիվ իրավական ակտերի մասին օրենքի 14-րդ հոդվածի 3-դ մասի դրույթները, որի համաձայն՝ օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի:
Ինչպես նաև ինկորպորացման հետ կապված հետագա խնդիրներից խուսափելու նպատակով, անհրաժեշտ է հստակեցնել և խմբագրել նույն հոդվածի առաջին մասի 1-4-րդ կետերով նախատեսվող կարգավորումները, հստակ սահմանելով, թե լրացվող նախադասությունները Օրենքի համապատասխան հոդվածի համապատասխան մասերի որ հատվածներում է նախատեսվում լրացնել։
Միաժամանակ հարկ ենք համարում նշել, որ նշված դիտարկումը վերաբերում է նաև Նախագծում առկա այլ համանման կարգավորումներին։
	Չի ընդունվել։
   Նախագծով նախատեսված կարգավորումներով ֆիզիկական և իրավաբանական անձանց հնարավորություն է տրվելու՝ ՀՀ քաղաքացիական օրենսգրքի 299-րդ հոդվածի 4-րդ կետով նախատեսված պայմանագրերը կնքել՝ առանց Կադաստրի կոմիտեի սպասարկման գրասենյակ այցելելու։ Այդ գործընթացը կիրականացվի Կադաստրի կոմիտեի պաշտոնական կայքում գործող էլեկտրոնային համակարգի «անձնական գրասենյակ» բաժնի միջոցով՝ էլեկտրոնային ստորագրությամբ հավաստմամբ, այդ թվում՝ հնարավորություն սահմանելով Հայաստանի Հանրապետության տարածքից դուրս գտնվող անձանց համար առանց հավելյալ գործընթացների իրացնելու՝ իրենց գործարք կնքելու իրավունքը։ Նշված պայմանագրերի իսկությունը կվավերացվի «Ես եմ» ազգային նույնականացման հարթակի միջոցով, որն էլ իր հերթին հանդիսանում է խիստ նույանականացման միջոց։




























Ընդունվել է։
    Նախագծում կատարվել է համապատասխան փոփոխություն։





Մասամբ ընդունվել է։
   Նախագծում կատարվել է համապատասխան լրացում։ Հայտնում ենք նաև, որ Նախագծի 12-րդ հոդվածի 1-ին մասի միայն 2-րդ կետով է նախատեսվում նոր նախադասության լրացում։

Ընդունվել է։
   Նախագծում կատարվել են համապատասխան փոփոխություններ և լրացումներ։

	5. ««Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացում կատարելու մասին» օրենքի նախագծում ներառված խորհրդատուի պաշտոնի առնչությամբ հարկ է նկատել, որ ինչպես Օրենքի կարգավորումներում, այնպես էլ Նախագծի դրույթներում նշված պաշտոնին անդրադարձ չկա: Ավելին, Նախագծի կարգավորումներից բխում է, որ ատեստավորում անցնելու են անշարժ գույքի պետական ռեգիստրում ռեգիստրի և հաշվառման տվյալներ մուտքագրողի պաշտոն զբաղեցնող անձինք, ինչի համատեքստում առաջանում են միմյանց հակասող և խնդրահարույց կարգավորումներ:
	Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։


	6. Նախագծի 3-րդ հոդվածի 1-ին մասով Օրենքի 11-րդ հոդվածը լրացվում է 4.1-ին մասով՝ հետևյալ բովանդակությամբ.
«4.1. Ֆիզիկական կամ իրավաբանական անձինք սեփականության իրավունքով իրենց չպատկանող գույքերի վերաբերյալ՝ սույն հոդվածի 4-րդ մասի 1-ին կետով սահմանված տեղեկատվությունների ձեռքբերման համար կարող են դիմել մեկ տարվա ընթացքում առավելագույնը չորս անգամ, բացառությամբ նոտարների։ Նոտարների կողմից դիմումին կից պետք է ներկայացվի նաև համապատասխան ծառայողական վկայականի պատճենը։»:
Սույն կարգավորման վերաբերյալ գտնում ենք, որ լրացուցիչ պարզաբանման է ենթակա այն կարգավորումը, որի համաձայն՝ ֆիզիկական կամ իրավաբանական անձինք սեփականության իրավունքով իրենց չպատկանող գույքերի վերաբերյալ տեղեկատվությունների ձեռքբերման համար կարող են դիմել մեկ տարվա ընթացքում առավելագույնը չորս անգամ:
Բացի վերոնշյալ դիտարկումը, նոր լրացվող կարգավորումը հարկ է քննարկել Օրենքի 11-րդ հոդվածով սահմանվող կարգավորումների համատեքստում: Այսպես՝ Օրենքի 11-րդ հոդվածի 1-ին մասի համաձայն՝
«1. Անշարժ գույքի պետական միասնական կադաստրի տեղեկատվության ազատությունը սահմանափակվում է սույն հոդվածի 5-րդ մասով սահմանված տեղեկատվության, ինչպես նաև պետական կամ օրենքով պահպանվող այլ գաղտնիք պարունակող տեղեկությունների սահմանափակ մատչելիությամբ:»:
Նույն հոդվածի 5-րդ մասի համաձայն՝
«5. Իրավական կադաստրի տեղեկատվության կազմից սույն հոդվածի 4-րդ մասով նախատեսված տեղեկատվությունը փաստաթղթերից պատճենների ձևով, ինչպես նաև սույն հոդվածի 4-րդ մասով չնախատեսված այլ տեղեկատվությունը փաստաթղթերից քաղվածքների կամ պատճենների ձևով տրամադրվում են՝
1) հարցվող անշարժ գույքի միավորի կամ օբյեկտի նկատմամբ հարցման պահին սեփականատեր հանդիսացող անձանց կամ նրանց համաձայնությամբ՝ այլ անձանց.
2) հարցվող անշարժ գույքի միավորի կամ օբյեկտի նկատմամբ գրանցված այլ իրավունքի սուբյեկտներին կամ այդ անշարժ գույքի նկատմամբ իրավունքներ ունեցող կամ ունեցած անձանց, այդ թվում՝ իրավատերերին՝ իրենց իրավունքների և սահմանափակումների ծագման, փոխանցման, փոփոխման կամ դադարման վերաբերյալ, կամ նրանց համաձայնությամբ՝ այլ անձանց.
3) ֆիզիկական կամ իրավաբանական անձին պատկանող, այդ թվում՝ տվյալ անձի անվամբ գրանցված կամ գույքագրված գույքի կամ գույքային իրավունքների կազմի կամ որևէ տարածքում նման գույքի կամ գույքային իրավունքների առկայության վերաբերյալ տեղեկությունները՝ այդ իրավունքների իրավատերերին, գրանցված իրավունքների դեպքում՝ գրանցված իրավունքների սուբյեկտներին կամ նրանց համաձայնությամբ՝ այլ անձանց.
4) գործարքների կամ դրանց առանձին պայմանների վերաբերյալ տեղեկությունները՝ այդ գործարքների կողմերին կամ նրանց համաձայնությամբ՝ այլ անձանց:…»:
Անդրադառնալով նշված նորմերի համակարգային բովանդակությանը՝ ակնհայտ է դառնում, որ վերջիններս վերաբերում են անշարժ գույքի պետական միասնական կադաստրի տեղեկատվության մատչելիության ապահովմանը, սակայն որոշակի սահմանափակումներով:
Այսինքն՝ թեև օրենսդիրը նախատեսել է անշարժ գույքի պետական միասնական կադաստրի տեղեկատվությունից օգտվելու մատչելիություն, այնուամենայնիվ սահմանել է նաև որոշակի կատեգորիայի տեղեկատվության համար սահմանափակումներ՝ այդպիսով ապահովելով որոշ խումբ տեղեկությունների պաշտպանությունը, իսկ վերջիններիս տրամադրման դեպքում էլ պահանջելով գործարքների կողմերի համաձայնությունը՝ հայցվող տեղեկատվությունն այլ անձանց տրամադրելու համար: Այս առումով ինչպես քննարկման առարկա հոդվածի 1-ին, այնպես էլ 5-րդ մասի կարգավորումից բխում է, որ ֆիզիկական կամ իրավաբանական անձանց գրանցված կամ գույքագրված գույքի կամ գույքային իրավունքների կազմի կամ որևէ տարածքում նման գույքի կամ գույքային իրավունքների առկայության վերաբերյալ տեղեկությունները կարող են տրվել բացառապես իրավունքների իրավատերերին, գրանցված իրավունքների դեպքում՝ գրանցված իրավունքների սուբյեկտներին կամ նրանց համաձայնությամբ՝ այլ անձանց: Նշվածի համատեքստում նոր լրացվող կարգավորումն առնվազն վերանայման կարիք ունի՝ նկատի ունենալով, որ հակասում է վերոնշյալ նորմերին, քանի որ ֆիզիկական կամ իրավաբանական անձանց համար հնարավորություն է նախատեսում այլ անձանց գույքերի վերաբերյալ տեղեկատվություն ստանալու:
	









Ընդունվել է:
   Նախագծի լրամշակման արդյունքում դրույթները հանվել են:

































Ընդունվել է:
   Նախագծի լրամշակման արդյունքում դրույթները հանվել են:

	7. Նախագծի 18-րդ հոդվածի 2-րդ մասի համաձայն՝
Սույն օրենքն ուժի մեջ մտնելուց հետո անշարժ գույքի պետական ռեգիստրում ռեգիստրի, հաշվառման տվյալներ մուտքագրողի պաշտոն զբաղեցնող անձինք շարունակում են պաշտոնավարել համապատասխանաբար որպես անշարժ գույքի ռեգիստր, անշարժ գույքի ավագ ռեգիստր, անշարժ գույքի գլխավոր ռեգիստր, հաշվառման տվյալներ մուտքագրող մասնագետ, հաշվառման տվյալներ մուտքագրող ավագ մասնագետ, հաշվառման տվյալներ մուտքագրող գլխավոր մասնագետ, որոնք սույն օրենքով սահմանված պահանջներին չհամապատասխանելու դեպքում պարտավոր են սույն օրենքն ուժի մեջ մտնելուց հետո չորս ուսումնական տարվա ընթացքում միջոցներ ձեռնարկել սահմանված մասնագիտություններով բարձրագույն կրթություն ստանալու և դրա վերաբեյալ համապատասխան փաստաթուղթն անշարժ գույքի պետական ռեգիստր ներկայացնելու ուղղությամբ: Անշարժ գույքի պետական ռեգիստրը փոխհատուցում է սույն կետով սահմանված մասնագիտական կրթության համար սահմանված վճարները:
Նույն հոդվածի 4-րդ մասի համաձայն՝
Անշարժ գույքի պետական ռեգիստրում ռեգիստրի, հաշվառման տվյալներ մուտքագրողի պաշտոն զբաղեցնող այն անձինք, որոնք սույն հոդվածի 2-րդ մասով սահմանված ժամկետում չեն ներկայացնում սույն օրենքով սահմանված մասնագիտություններով բարձրագույն կրթությունը հավաստող փաստաթուղթ, չեն մասնակցում սույն հոդվածի 3-րդ մասով սահմանված ատեստավորմանը կամ ատեստավորմանը մասնակցելու դեպքում չեն հաղթահարում ատեստավորման անցողիկ շեմը, սույն օրենքի ուժով ազատվում են զբաղեցրած պաշտոնից:
Նախ վերոնշյալ կարգավորումների վերաբերյալ հարկ ենք համարում նշել, որ անհրաժեշտ է դրանք համապատասխանեցնել միմյանց, քանի որ նշված հոդվածի 2-րդ մասում նշվում է, որ համապատասխան աշխատակիցները պարտավոր են սույն օրենքն ուժի մեջ մտնելուց հետո չորս ուսումնական տարվա ընթացքում միջոցներ ձեռնարկել սահմանված մասնագիտություններով բարձրագույն կրթություն ստանալու և դրա վերաբերյալ համապատասխան փաստաթուղթն անշարժ գույքի պետական ռեգիստր ներկայացնելու ուղղությամբ, որի արդյունքում ստացվում է, որ 4 ուսումնական տարվա ընթացքում միայն բարձրագույն կրթություն ստանալու ուղղությամբ միջոցներ ձեռնարկելը, օրինակ՝ համապատասխան ուսումնական հաստատություն ընդունվելը և դրա վերաբերյալ պետական ռեգիստր փաստաթուղթ (տեղեկանք) ներկայացնելը բավարար է նշված պահանջը բավարարելու համար, իսկ նույն հոդվածի 4-րդ մասում նշված է, որ վերոնշյալ ժամկետում օրենքով սահմանված մասնագիտություններով բարձրագույն կրթությունը հավաստող փաստաթուղթ չներկայացնելու դեպքում, նշված աշխատակիցներն ազատվում են զբաղեցված պաշտոնից: Ուստի ղեկավարվելով Նորմատիվ իրավական ակտերի մասին օրենքի 13-րդ հոդվածի 8-րդ մասի դրույթներով, որոնց համաձայն՝ նորմատիվ իրավական ակտերում բացառվում են իրավական նորմերի անհիմն կրկնությունները և ներքին հակասությունները, Նախագծի նշված դրույթներն անհրաժեշտ է համապատասխանեցնել միմյանց:
Վերոգրյալից ելնելով՝ գտնում ենք, որ նշված կարգավորումները խնդրահարույց են իրավական որոշակիության սահմանադրական սկզբունքի համատեքստում, քանի որ ձևակերպված չեն բավարար հստակությամբ և անձի՝ տվյալ դեպքում անշարժ գույքի պետական ռեգիստրի աշխատակիցների համար կանխատեսելի չեն դարձնում իրենց իրավաչափ ակնկալիքները: Ըստ այդմ՝
Բարձրագույն և հետբուհական մասնագիտական կրթության մասին օրենքի 9-րդ հոդվածի 4-րդ մասի 1-ին կետի համաձայն բարձրագույն և հետբուհական մասնագիտական կրթության հիմնական կրթական ծրագրերի ուսուցման տևողությունն է` բակալավրի որակավորման աստիճան ստանալու համար` առնվազն 4 տարի, ուստի հաշվի առնելով սույն օրենսդրական կարգավորումը, անհրաժեշտ է լրացուցիչ հիմնավորել նախատեսված ժամկետի ընտրությունը, հաշվի առնելով այն հանգամանքը, որ հնարավոր է առաջանա մի իրավիճակ, երբ նախատեսված կրթական ծրագրի տևողությունը կգերազանցի նախատեսված 4 ուսումնական տարին, օրինակ՝ հեռակա կրթության պարագայում:
Ինչ վերաբերում է  անշարժ գույքի պետական ռեգիստրի կողմից մասնագիտական կրթության համար սահմանված վճարների փոխհատուցման  կարգավորմանը, գտնում ենք, որ սույն կարգավորումը նույնպես ունի հստակեցման և պարզաբանման կարիք, քանի որ վերջինիցս պարզ չի դառնում, թե ինչ կարգով է իրականացվելու վերոնշյալ փոխհատուցումը, մասնավորապես պարզ չէ՝ գումարը փոխհատուցվելու է համամասնորեն, թե մասամբ, ինչպես նաև պարզ չէ, թե ինչ փաստաթղթի ներկայացման դեպքում է իրականացվելու համապատասխան փոխհատուցումը և ինչ ժամկետներում: Միաժամանակ հարկ ենք համարում նշել, որ սույն կարգավորումը խնդրահարույց է նաև այն համատեքստում, որ կարող է հավելյալ ֆինանսական բեռ առաջացնել նշված աշխատակիցների համար, որը որոշ դեպքերում կարող է առաջացնել նշված պահանջի կատարման անհնարինություն, քանի որ նշված կարգավորումը ենթադրում է, որ կրթության համար սահմանված վճարները վճարվելու են վերջիններիս կողմից, որից հետո միայն փոխհատուցվելու են անշարժ գույքի պետական ռեգիստրի կողմից: 
Միաժամանակ հարկ ենք համարում նշել, որ քանի որ Նախագծով սահմանվել են նոր պահանջներ՝ անշարժ գույքի պետական ռեգիստրում որոշ պաշտոններ զբաղեցնող անձանց կողմից համապատասխան բարձրագույն կրթության փաստաթուղթ ներկայացնելու վերաբերյալ, կարևոր ենք համարում այդ կարգավորումները ևս մեկ անգամ դիտարկել ՀՀ Սահմանադրության 73-րդ հոդվածի 1-ին մասի՝ իրավական վիճակը վատթարացնող իրավական ակտերի հետադարձ ուժի արգելքի սահմանադրական սկզբունքի համատեքստում։
Չնայած այն հանգամանքին, որ փոփոխություններով տրվում է անցումային շրջափուլ և նախատեսվում է մասնագիտական կրթության վարձի փոխհատուցում, նշված պահանջները կարող են էապես ազդել այն անձանց աշխատանքային իրավունքի վրա, ովքեր աշխատանքի ընդունման պահին համապատասխանել են այդ պաշտոններին ներկայացվող պահանջներին։ Այդ իսկ պատճառով անհրաժեշտ է ևս մեկ անգամ գնահատել և ներկայացնել լրացուցիչ հիմնավորումներ այն մասին, թե արդյոք սահմանված մեխանիզմները լիարժեքորեն ապահովում են տվյալ անձանց արդարացի ակնկալիքների, օրենքի կանխատեսելիության և իրավական որոշակիության սկզբունքների պահպանումը։
	Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։






















































Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։












	8. Նախագծի 11-րդ հոդվածի 3-րդ կետով նախատեսվում է Օրենքի 11-րդ հոդվածը լրացնել նոր՝ 5.1-ին մասով, որի համաձայն՝ «Օրենքի 5-րդ մասով նախատեսված համաձայնությունը ֆիզիկական կամ իրավաբանական անձանց տրամադրվում է բացառապես նոտարական վավերացմամբ:»:
Այս առումով հարկ է նշել, որ գործող Օրենքի 5-րդ մասի երկրորդ չհամարակալված պարբերության համաձայն՝ նույն մասով նախատեսված համաձայնությունը կարող է տրվել նոտարի վավերացրած կամ հասարակ գրավոր ձևով:
Ուստի, անհասկանալի է բոլոր դեպքերում համաձայնության համար նոտարական վավերացման պահանջ սահմանելը, որը անհարկի բեռ կարող է ավելացնել ֆիզիկական կամ իրավաբանական անձանց համար, այն դեպքում, երբ հիմնավորմամբ նշվում է, որ նախատեսվող փոփոխությունները նպատակ են հետապնդում քաղաքացիներին հնարավորինս ազատել լրացուցիչ ծառայության դիմաց վճարումներ կատարելուց:
Ուստի, հիմք ընդունելով վերոգրյալը, կարծում ենք քննարկվող կարգավորումը ունի վերանայման կարիք:
	Ընդունվել է:
Դրույթները հանվել են:

	9․ Նախագծի 11-րդ հոդվածով նախատեսվում է Օրենքի 43-րդ հոդվածի 1-ին մասում կատարել լրացում, ինչի արդյունքում եթե ամուսնության ընթացքում ամուսինների ձեռք բերած և նրանց համատեղ սեփականությունը հանդիսացող գույքի նկատմամբ, այդ թվում՝ կառուցվող բազմաբնակարան կամ ստորաբաժանված շենքից կառուցվող անշարժ գույք գնելու իրավունքի նկատմամբ գրանցվել է ամուսիններից միայն մեկի սեփականության իրավունքը այն հիմքով, որ իրավունքի գրանցման համար հիմք հանդիսացած իրավահաստատող փաստաթղթերում որպես իրավատեր նշված է եղել միայն ամուսիններից մեկը, ապա նման գրանցման գործողության ընթացքում ամուսինների համատեղ դիմումի հիման վրա այդ գույքի նկատմամբ կարող է գրանցվել ամուսինների համատեղ սեփականության իրավունքը:
Քաղաքացիական օրենսգրքի 170-րդ հոդվածի 1-ին մասի 5-րդ կետի համաձայն՝ սեփականատերեր չհամարվող անձինք կարող են ունենալ կառուցվող անշարժ գույք գնելու իրավունք, իսկ նույն Օրենսգրքի 224.1-րդ հոդվածի 6-րդ մասի համաձայն՝ «Կառուցված բազմաբնակարան կամ ստորաբաժանված շենքը, շենքից անշարժ գույքը կամ բնակելի տունը սեփականության իրավունքով փոխանցելու ակտը ենթակա է նոտարական վավերացման, դրանից ծագող իրավունքը՝ պետական գրանցման, և անշարժ գույքը գնելու իրավունք ունեցող անձին սեփականության իրավունքով փոխանցված է համարվում սեփականության իրավունքով փոխանցելու ակտի պետական գրանցման պահից:»:
Նույն հոդվածի 8-րդ մասի համաձայն՝ «Կառուցվող բազմաբնակարան կամ ստորաբաժանված շենքերում ապագա բնակարանը կամ ոչ բնակելի տարածքը կամ բնակելի տունը կառուցվող անշարժ գույք գնելու իրավունքով ծանրաբեռնելու առանձնահատկությունները սահմանված են «Գույքի նկատմամբ իրավունքների պետական գրանցման մասին» Հայաստանի Հանրապետության օրենքի 36-րդ հոդվածով:»:
Օրենքի 36-րդ հոդվածի 5-րդ մասի համաձայն՝  նույն հոդվածով սահմանված կառուցվող բազմաբնակարան կամ ստորաբաժանված շենքերում առանձնացված միավորների նկատմամբ կառուցվող շենքից անշարժ գույք գնելու գրանցված իրավունք ունեցող անձանց սեփականության իրավունքի պետական գրանցումն իրականացվում է շինության շինարարության ավարտի ակտի ձևակերպումից հետո՝ սեփականության իրավունքի փոխանցման ակտի հիման վրա:
Այսպես, Քաղաքացիական օրենսգրքի 170-րդ հոդվածով սահմանված կարգավորումից ենթադրում ենք, որ կառուցվող բազմաբնակարան կամ ստորաբաժանված շենքից կառուցվող անշարժ գույք գնելու իրավունք ունեցողները դեռևս չեն հանդիսանում այն գույքի սեփականատեր, որի նկատմամբ գրանցված է վերջինների գույք գնելու իրավունքը: Տվյալ անձանց սեփականության իրավունքը գրանցվում է Օրենքով սահմանված սեփականության իրավունքի փոխանցման ակտը պետական գրանցելու պահից:
Ուստի, ամբողջ վերոգրյալի համատեքստում, հիմք ընդունելով «Նորմատիվ իրավական ակտերի մասին» օրենքի 9-րդ հոդվածի 2-րդ մասը, համաձայն որի՝ «Նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:»՝ կարծում ենք նշված հոդվածը լրացուցիչ վերանայման կարիք ունի, քանի որ լրացման արդյունքում այնպիսի տպավորություն է ստեղծվում, որ ամուսինները հադիսանում են այն գույքի սեփականատեր, որի նկատմամբ գրանցված է վերջինների գույք գնելու իրավունքը, այն դեպքում, երբ դրույթով սահմանվում են ամուսինների ընդհանուր համատեղ սեփականության պետական գրանցման հետ կապված փոփոխությունների իրականացման առանձնահատկություններ:
	Ընդունվել է:
Դրույթները հանվել են:

	10․ Նախագծի 12-րդ հոդվածի 2-րդ կետի վերաբերյալ հարկ ենք համարում նշել, որ Նախագծի 12,13,15 հոդվածներով մեջբերվում է «էլեկտրոնային համակարգում առկա անձնական գրասենյակ բաժին» արտահայտությունը, իսկ, օրինակ, Նախագծի 12-րդ հոդվածի 3-րդ կետում օգտագործվում է «անձական գրասենյակ» բառակապակցությունը:
Ուստի, հիմք ընդունելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝  «Նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:», ինչպես նաև նույն օրենքի 21-րդ հոդվածի 4-րդ մասը, համաձայն որի՝ «Նորմատիվ իրավական ակտում հաճախակի կիրառվող երկար արտահայտությունները նույն նորմատիվ իրավական ակտում կարող են սահմանվել կրճատ տարբերակով` իրավական ակտում առաջին իսկ կիրառումից հետո նախատեսելով կամ տվյալ արտահայտության սահմանումը, կամ փակագծերում նշելով կրճատ տարբերակը:»՝ կարծում ենք ավելի նպատակահարմար կլինի նշված արտահայտության առաջին իսկ կիրառումից հետո սահմանել վերջինի կրճատ տարբերակը՝ ապահովելով ձևակերպման միատեսակ կիրառումը:
Նույն դիտարկումը վերաբերում է նաև «հավաստված պայմանագիր» և «հաստատված պայմանագիր» բառակապակցությանը:
	Ընդունվել է։
   Նախագծում կատարվել է համապատասխան փոփոխություն։

	11․ Ընդհանուր առմամբ, Նախագծի 12-16-րդ հոդվածներով սահմանվում են անշարժ գույքի պետական ռեգիստրի պաշտոնական կայքէջի էլեկտրոնային համակարգով էլեկտրոնային թվային ստորագրությամբ հավաստված պայմանագրերի հետ կապված հարաբերությունները, որոնց գործողության համար տրվում է 1 տարի ժամկետ:
Կարծում ենք, ավելի նպատակահարմար կլինի Օրենքով սահմանել լիազորող նորմ, իսկ նշված հարաբերությունները կարգավորել ենթաօրենսդրական ակտով՝ հիմք ընդունելով սահմանվող ընթացակարգի առանձնահատկությունները, ինչպես նաև այն, որ վերջիններիս տրվում է ժամանակավոր գործողության ժամկետ:
Միևնույն ժամանակ, Նախագծի 13-րդ հոդվածով Օրենքի 49-րդ հոդվածը շարադրվում է նոր խմբագրությամբ, որով սահմանվում են էլեկտրոնային թվային ստորագրությամբ հաստատված պայմանագրերին առաջադրվող պահանջները, ինչի արդյունքում դուրս է մնում գործող Օրենքի 49-րդ հոդվածով սահմանվող պաշտոնատար անձի կողմից պայմանագրերի կազմման համար նախատեսված կարգավորումները, այն դեպքում, երբ տվյալ Նախագծով նախատեսվող կարգավորումների արդյունքում ոչ թե փոխել գործող կարգավորումները, այլ ներդնել նոր գործիքակազմ՝ պահպանելով պետական ռեգիստրի պաշտոնատար անձանց կողմից ստորագրությունների իսկությունը ճանաչելու հնարավորությունը:
Ուստի, անհասկանալի է ինչու է Օրենքի 49-րդ հոդվածը շարադրվում նոր խմբագրությամբ, այլ ոչ թե լրացվում նոր հոդվածի տեսքով:
Այնուհետև, նոր շարադրվող 49-րդ հոդվածի 3-րդ մասով սահմանվում են ստորագրությունների իսկության ճանաչման նպատակով ներկայացվող պայմանագրերին ներկայացվող պահանջները, որի 2-րդ նախադասության համաձայն՝ մեկ թերթից ավելի ծավալ ունեցող պայմանագրերի թերթերը պետք է լինեն կարված, համարակալված, բոլոր թերթերը պետք է ստորագրվեն պայմանագրի կողմերի և կողմերի ստորագրությունների իսկությունը ճանաչելու լիազորություն ունեցող պաշտոնատար անձի կողմից` վերջին թերթի վրա նշելով թերթերի ընդհանուր քանակը:», ինչի արդյունքում հակասություն է առաջանում Նախագծի 12-րդ հոդվածի 3-րդ կետով լրացվող կարգավորման հետ, որի համաձայն՝ ստորագրությունների իսկության ճանաչման նպատակով պայմանագրերը պետք է ստորագրվեն անշարժ գույքի պետական ռեգիստրի սպասարկման գրասենյակում (անկախ գույքի գտնվելու վայրից) ստորագրությունների իսկությունը ճանաչելու լիազորություն ունեցող պաշտոնատար անձի ներկայությամբ, բացառությամբ անշարժ գույքի պետական ռեգիստրի պաշտոնական կայքէջի էլեկտրոնային համակարգի միջոցով կազմված պայմանագրերի, որի դեպքում յուրաքանչյուր կողմն իր անձնական գրասենյակ բաժնում պայմանագիրը պետք է հավաստի էլեկտրոնային թվային ստորագրությամբ:
Ուստի, հիմք ընդունելով «Նորմատիվ իրավական ակտերի մասին» օրենքի 13-րդ հոդվածի 8-րդ մասը, համաձայն որի՝ «Նորմատիվ իրավական ակտերում բացառվում են իրավական նորմերի անհիմն կրկնությունները և ներքին հակասությունները:»՝ կարծում ենք նշված մասը ունի վերանայման կարիք:
	Մասամբ ընդունվել է։
   Նախագծում կատարվել են համապատասխան փոփոխություններ ու լրացումներ։

	12․ Նախագծի նույն 49-րդ հոդվածի 8-րդ մասի համաձայն՝ «Անշարժ գույքի վաճառքի օրինակելի պայմանագրի արժեքը գնորդի կողմից փոխանցվում է վաճառողի անվամբ բացված բանկային հատուկ (էսքրոու) հաշվին, որի վերաբերյալ ձևավորվում է ինքնաշխատ տեղեկանք և կցվում է իրավունքի պետական գրանցման դիմումին:»։
Այս առումով հարկ է նշել, որ նման կարգավորումը տարակերպ մեկնաբանման ռիսկեր է պարունակում. օրինակ՝ այն նշված է ընդհանուր բնույթի կարգավորումներից անմիջապես հետո, ինչը կարող է թյուր տպավորություն ստեղծել, որ հոդվածը վերաբերում է անշարժ գույքի վաճառքի օրինակելի պայմանագրերին:
Այնուհետև, նույն՝ 49-րդ հոդվածի 8-րդ մասով անշարժ գույքի պայմանագրերի դեպքում պարտադիր պահանջ է սահմանվում պայմանագրի արժեքը վաճառողի էսքրոու հաշվին փոխանցելը, ինչը կարող է լրացուցիչ բեռ ավելացնել կողմի համար, քանի որ այն իրենից ենթադրում է բանկի ծառայությունների դիմաց տոկոսային միջնորդավճար, ինչը կարող է ետ պահել կողմերին օրինակելի պայմանագրեր կնքելուց:
 Նախագծի հիմնավորման մեջ նշվում է, որ Նախագծի անցումային դրույթներով սահմանելով, որ այդ կարգավորումները գործելու են մեկ տարի ժամկետով, որոնց կարող է հաղորդվել անժամկետ բնույթ՝ իրավահարաբերությունների գործնական կայացման դեպքում, ինչը չի համապատասխանում Օրենքի նախագծում կատարվող լրացումներին:
Ուստի, հիմք ընդունելով վերոգրյալը անհրաժեշտ է Նախագծի հիմնավորումը համապատասխանեցնել Նախագծով սահմանվող կարգավորումներին:
	





Ընդունվել է:
   Նախագծի լրամշակման արդյունքում դրույթները հանվել են:










Ընդունվել է։
   Նախագծի հիմնավորումները լրամշակվել են։

	13․ Վարչական իրավախախտումների վերաբերյալ օրենսգրքի 169-րդ հոդվածը վերաբերում է ապօրինի ձեռնարկատիրական գործունեությամբ զբաղվելուն, իսկ «Վարչական իրավախախտումների վերաբերյալ օրենսգրքում լրացումներ կատարելու մասին» օրենքի նախագծով սահմանափակումը վերաբերում է պետական գրանցման միասնական մատյանում գրառման ենթակա տեղեկությունների ստացման դիմում ներկայացնելուն, որը, սակայն, պարտադիր չէ, որ իրականացվի ծառայություն մատուցողների կողմից:
Նախատեսվող կարգավորումից անհասկանալի է սուբյեկտների շրջանակը, քանի որ Քաղաքացիական օրենսգրքի 2-րդ հոդվածի համաձայն՝ ձեռնարկատիրական է համարվում անձի ինքնուրույն, իր ռիսկով իրականացվող գործունեությունը, որի հիմնական նպատակը գույք օգտագործելուց, ապրանքներ վաճառելուց, աշխատանքներ կատարելուց կամ ծառայություններ մատուցելուց շահույթ ստանալն է, այն դեպքում, երբ անձի՝ միասնական մատյանում տեղեկություն ստանալու համար դիմելը չի պարունակում շահույթ ստանալու նպատակ: Եթե նշված իրավախախտոմը վերաբերում է համապատասխան ծառայություններ մատուցող կազմակերպություններին, ապա կարծում ենք անհրաժեշտ է վերաձևակերպել դրույթը՝ խուսափելով անորոշ կարգավորումներից:
	Ընդունվել է:
   Նախագծի լրամշակման արդյունքում դրույթները հանվել են:


	14․ «Գույքի նկատմամբ իրավունքների պետական գրանցման մասին» օրենքում լրացումներ և փոփոխություններ կատարելու, «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացում կատարելու, ինչպես նաև «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքների նախագծերի փաթեթին կից ամփոփաթերթում ներկայացված են ՀՀ վարչապետի աշխատակազմի քաղաքացիական ծառայության գրասենյակի կողմից կատարված մի շարք դիտարկումներ։ Նշված դիտարկումների ուսումնասիրությունից պարզ է դառնում, որ դրանց մի մասը չեն ընդունվել։ Այդ առումով նպատակահարմար ենք գտնում ևս մեկ անգամ դիտարկել ներկայացված օրենքների նախագծերի փաթեթը՝ նշված դիտարկումների համատեքստում։
	Ընդունվել է ի գիտություն։

	15․ Նախագծի 3-րդ հոդվածի 1-ին  մասի 1-ին կետի մասով բառն առաջարկում ենք փոխարինել մաս բառով:
Նույն հոդվածի նույն մասի 2-րդ կետով նախատեսվում է Օրենքի 11-րդ հոդվածի 5-րդ մասից հանել Սույն մասով նախատեսված համաձայնությունը կարող է տրվել նոտարի վավերացրած կամ հասարակ գրավոր ձևով: չհամարակալված պարբերությունը: 
[bookmark: _Hlk201685349]Ղեկավարվելով Նորմատիվ իրավական ակետրի մասին օրենքի 33-րդ հոդվածի  1-ին մասի  4-րդ կետի դրույթներով, համաձայն որի՝  բաժինների, գլուխների, հոդվածների, մասերի, կետերի, ենթակետերի կամ պարբերությունների գործողությունը դադարեցնելու միջոցով, առաջարկում ենք Նախագծի 3-րդ հոդվածի 1-ին մասի 2-րդ կետը շարադրել հետևյալ խմբագրոությամբ՝ Օրենքի 11-րդ հոդվածի 5-րդ մասից հանել Սույն մասով նախատեսված համաձայնությունը կարող է տրվել նոտարի վավերացրած կամ հասարակ գրավոր ձևով: նախադասությունը:
	Ընդունվել է:
   Նախագծի լրամշակման արդյունքում դրույթները հանվել են:


	16․ Նախագծի 5-րդ հոդվածի առաջին մասից առաջարկում ենք հանել նոր բառը:
	Ընդունվել է։
   Նախագծում կատարվել է համապատասխան փոփոխություն։

	17․ Նախագծի 14-րդ հոդվածի 1-ին մասի 2-րդ կետով նախատեսվում է Օրենքի 50-րդ հոդվածի 2-րդ մասից հանել  դիմողի պահանջով բառերը, սակայն տվյալ փոփոխության արդյունքում, սույն հոդվածի 2-րդ մասում առաջանում է շարադասական սխալ, որի պարագայում հասկանալի չի դառնում դրանով կարգավորվող դրույթները, ուստի տարընկալումներից խուսափելու նպատակով անհրաժեշտ է խմբագրել սույն հոդվածի 2-րդ մասը։
	Ընդունվել է։
   Նախագծում կատարվել է համապատասխան փոփոխություն։

	ՀՀ ֆինանսների նախարարություն
	23.05.2025 թ.

	
	N 01/11-4/10509-2025

	««Գույքի նկատմամբ իրավունքների պետական գրանցման մասին» օրենքում լրացումներ և փոփոխություններ կատարելու մասին» օրենքի նախագծով սահմանվում է, որ ռեգիստորները, ինչպես նաև հաշվառման տվյալներ մուտքագրողները պարտավոր են յուրաքանչյուր տարի Կառավարության սահմանած կարգով անցնել ռեգիստրների, հաշվառման տվյալներ մուտքագրողների մասնագիտական կարողությունների, ունակությունների և հմտությունների զարգացման անընդհատությունն ապահովող շարունակական մասնագիտական զարգացման ուսումնական ծրագիր և այդ ծրագրի հիման վրա յուրաքանչյուր օրացուցային տարին մեկ անգամ անցնել ատեստավորում, որի արդյունքները հիմք են ընդունվում ռեգիստրների և հաշվառման տվյալներ մուտքագրողի առաջխաղացման համար (հոդված 23.2, 3-րդ մաս):
   Միաժամանակ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացում կատարելու մասին» օրենքի նախագծով առաջարկվում է անշարժ գույքի պետական ռեգիստրի կառուցվածքային ստորաբաժանումներում ռեգիստրի, խորհրդատուի պաշտոն զբաղեցնող անձանց, հաշվառման տվյալների մուտքագրման բաժնի աշխատակիցներին, օրենքով սահմանված կարգով ատեստավորման արդյունքներով հավելավճարի տրամադրում: 
   Մինչդեռ նախագծով կամ դրան կից ներկայացված հիմնավորմամբ բացահայտված չէ ատեստավորման հիման վրա հավելավճարի տրամադրման անհրաժեշտությունը, մասնավորապես անհասկանալի է, թե, օրինակ, ատեստավորված մասնագետը ինչ առանձնահատուկ կամ հավելյալ աշխատանք է կատարելու, ինչպես նաև պարզ չէ, թե ինչ չափորոշիչներով է տարանջատվել և գնահատվել ատեստավորված մասնագետների աշխատանքների կատարողականների առավելությունը չատեստավորված մասնագետների համեմատ և ներկայացված չէ հնարավոր ռիսկերը։ 
Այս առումով հարկ ենք համարում նախ նշել, որ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի (այսուհետ՝ Օրենք) 4-րդ հոդվածի 1-ին մասի համաձայն՝ պետական պաշտոն և պետական ծառայության պաշտոն զբաղեցնող անձանց վարձատրության հիմնական սկզբունքներից է պետական պաշտոն և պետական ծառայության պաշտոն զբաղեցնող անձանց վարձատրության միասնական, արդարացի համակարգի և պետական պաշտոններ և պետական ծառայության պաշտոններ զբաղեցնող անձանց պարտականություններին, պատասխանատվությանը համապատասխանող հիմնական աշխատավարձի ապահովումը։
Օրենքի 3-րդ հոդվածի 1-ին մասի 2-րդ կետի համաձայն՝ լրացուցիչ աշխատավարձ է համարվում աշխատավարձի փոփոխական մասը, որը հաշվարկվում է պաշտոնային դրույքաչափի նկատմամբ, և որի վճարումը պայմանավորված է նույն կետի «ա» և «բ» ենթակետերում թվարկված որևէ պայմանի և(կամ) պայմանների առկայությամբ և ներառում է`
(...),
բ. հավելավճար՝ սույն ենթակետում նշված պայմաններից որևէ մեկի կամ դրանցից մի քանիսի, այն է՝ դասային, դիվանագիտական աստիճանների, տվյալ պաշտոնի ենթախմբին համապատասխանող դասային աստիճանից բարձր դասային աստիճան ունենալու, կոչումների, աշխատանքային և (կամ) ծառայության ստաժի, օտար լեզուների իմացության, Հայաստանի Հանրապետության սահմանադրական դատարանի նախագահի, փոխնախագահի և դատավորի պաշտոն զբաղեցնելու համար պաշտոնային դրույքաչափի նկատմամբ հաշվարկվող տոկոսային ավելացում կամ մարտական խնդիրների իրականացման, պլանավորման կամ վերահսկման գործառույթներ ունեցող կամ այդպիսի գործառույթներ չունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողների, ինչպես նաև ազգային անվտանգության մարմիններում զինվորական ծառայության պաշտոններ զբաղեցնողների (բացառությամբ բարձրագույն խմբի պաշտոններ զբաղեցնող ծառայողների), Պետական պահպանության ծառայությունում զինվորական ծառայության պաշտոններ զբաղեցնողների, ոստիկանության ծառայողների (բացառությամբ ոստիկանության պետի պաշտոն զբաղեցնող ծառայողի), փրկարար ծառայության տնօրենի տեղակալների, փրկարարական ծառայողների, քրեակատարողական ծառայողների և պրոբացիայի ծառայության գլխավոր, առաջատար կամ կրտսեր խմբի պաշտոններ զբաղեցնող ծառայողների որակավորման համար՝ պաշտոնային դրույքաչափին դրամական բացարձակ մեծությամբ սահմանվող ավելացում կամ Պետական եկամուտների կոմիտեում պետական պաշտոն կամ պետական ծառայության պաշտոն զբաղեցնող անձանց կատարողականի գնահատման հիման վրա՝ պաշտոնային դրույքաչափին դրամական բացարձակ մեծությամբ սահմանվող ավելացում։
    Օրենքով «հավելավճար» հասկացության բնորոշումից պարզ է դառնում, որ պետական պաշտոն և պետական ծառայության պաշտոն զբաղեցնող անձանց հավելավճարը տրվում է որակավորման (դասային, դիվանագիտական, գիտական աստիճան, կոչում և այլն), աշխատանքային ստաժի համար, բայց ոչ ատեստավորման արդյունքներով պայմանավորված, այլապես համանման տրամաբանությամբ հավելավճար կսահմանվեր նաև պետական պաշտոն և պետական ծառայության պաշտոն զբաղեցնող ատեստավորում անցած բոլոր անձանց համար: Ընդ որում, հավելավճարի վերաբերյալ միևնույն տրամաբանությունը դրված է նաև ՀՀ աշխատանքային օրենսգրքի վերաբերելի կարգավորումներում: 
   Ավելին, գտնում ենք, որ քննարկվող դեպքում հավելավճար սահմանելը նույն կարգավիճակում գտնվող անձանց նկատմամբ տարբերակված մոտեցման դրսևորում է, որի համար որևէ օբյեկտիվ և ողջամիտ չափանիշ, ըստ էության, առկա չէ, ուստիև այն չի կարող համարվել հիմնավորված:
   Ելնելով վերոգրյալից, գտնում ենք, որ նախագծով առաջարկվող կարգավորումն աղավաղում է վարձատրության համակարգի միասնական տրամաբանությունը: Նման մոտեցումն ընդունելի չի կարող համարվել, քանի որ այդ պարագայում հանրային ծառայության բազմաթիվ պաշտոններ ևս արդարացիորեն կարող են բնութագրվել նույնկերպ՝ այդ պաշտոնները զբաղեցնող անձանց մոտ համանման կարգավորումներ իրենց մասով նույնպես ամրագրելու ակնկալիքի ձևավորմամբ, ինչը կիմաստազրկի հավելավճարի ինստիտուտի էությունը:
   Բացի այդ, անհրաժեշտ է նկատի ուենանալ, որ բացակայում է նախագծերի ընդունման դեպքում ՀՀ պետական բյուջեի վրա ծախսերի (այդ թվում Կադաստրի կոմիտեի պահպանման ծախսերում աշխատավարձի գծով ծախսերի) գնահատականը: Նախագծերին կից հիմնավորման մեջ նշվել է, որ նախագծի ընդունումը պետական բյուջեի եկամուտներում և ծախսերում էական փոփոխություններ չի առաջացնում: 
   Այդ կապակցությամբ հայտնում ենք, որ «էական» եզրույթի առկայությունը ենթադրում է ՀՀ պետական բյուջեից լրացուցիչ ֆինանսական միջոցների հատկացման անհրաժեշտություն, հետևաբար անհրաժեշտ է ֆինանսական գնահատականներին վերաբերող տեղեկատվությունը ներկայացնել առավել հստակ կամ բացառել լրացուցիչ ծախսերի անհրաժեշտությունը՝ համապատասխան հիմնավորումներով, կամ ծախսերի առկայության դեպքում ներկայացնել հաշվարկներով հիմնավորված ֆինանսական գնահատականը:
   Ելնելով վերոգրյալից և հաշվի առնելով առաջիկա տարիների հարկաբյուջետային շրջանակի հնարավորություններն ու որդեգրված ուղենիշներն առաջիկա միջնաժամկետ հատվածի համար, առաջարկվող հավելավճարների կարգավորումը գտնում ենք ոչ նպատակահարմար, քանի որ պետական պաշտոններ և պետական ծառայության պաշտոններ զբաղեցնող անձանց հավելավճարների կարգավորումները ձևավորվում են միասնական սկզբունքից ելնելով, իսկ առաջարկը կհանգեցնի տարբերակված մոտեցման և չի բխի ՀՀ պետական բյուջեի կազմման միասնականության սկզբունքից:
	
Ընդունվել է ի գիտություն։
   Միաժամանակ հայտնում ենք, որ նախագծի լրամշակման արդյունքում նախագծից հանվել են անշարժ գույքի ռեգիստրներին վերաբերող հոդվածները, որոնք նախատեսվում է շրջանառել որպես առանձին օրենսդրական նախաձեռնություն։





